
INNOVATSION 
SIYOSATNI 
AMALGA OSHIRISH 
YO‘NALISHLARI

Annotatsiya: Ushbu maqolada innovatsion siyosatning mazmuni, davlat innovatsion siyosatining zarurati va soha-
dagi davlat siyosatiga oid asosiy yo‘nalishlar, uning asosiy tamoyillari, innovatsion siyosatning asosiy jihatlari hamda  
O‘zbekiston Respublikasi Prezidentining 2018-yil 21-sentyabrdagi “2019–2021-yillarda O‘zbekiston Respublikasini inno-
vatsion rivojlantirish strategiyasini tasdiqlash to‘g‘risida”gi PF-5544-son1 Farmoni bilan belgilangan vazifalarni amalga 
oshirish mexanizmlari o‘rganilgan.

Kalit soʻzlar: innovatsiya, innovatsion faoliyat, innovatsion siyosat, innovatsion rivojlanish, innovatsiyalarni rejalashtirish, 
dastur yozish usuli, Delfi usuli.
Abstract: This article discusses the content of innovation policy, the necessity of state innovation policy, the main directions 
of state policy in the field of innovation activity, the main principles of innovation policy, the basic aspects of innovation 
policy. The mechanisms for implementing the tasks defined by the President of Uzbekistan’s Decree № PF-55442, dated 
September 21, 2018, “On the Approval of the Strategy for Innovative Development of the Republic of Uzbekistan for 
2019‒2021” are also studied.

Key words: innovation, innovation activity, innovation policy, innovation development, innovation planning, program 
writing method, Delphi method.
Аннотация: В данной статье рассмотрены содержание инновационной политики, необходимость государственной 
инновационной политики, основные направления государственной политики в сфере инновационной деятель-
ности, основные принципы инновационной политики, основные аспекты инновационной политики. Также изу-
чены механизмы реализации задач, определенных Указом Президента Республики Узбекистан от 21 сентября  
2018 года № ПФ-55443 “Об утверждении Стратегии инновационного развития Республики Узбекистан на 2019‒2021 
годы”.

Ключевые слова: инновации, инновационная деятельность, инновационная политика, инновационное развитие, 
планирование инноваций, метод написания программы, метод Дельфи.

K I R I S H
Innovatsiya zamonaviy iqtisodiyot va texnologik taraqqiyotning muhim omillaridan biri bo‘lib, uning ahami-

yati ortib bormoqda. “Innovatsiya (ingl. innovation) – potensial ilmiy-texnik taraqqiyotning yangi mahsulot va 
texnologiyalar ko‘rinishida real taraqqiyotga aylanishidir” [1]. Bugungi kunda bozor iqtisodiyotida innovatsi-
yalarni tizimli taqdim etish xalqaro standartlarga asoslangan holda amalga oshirilmoqda. Innovatsiya deb yangi 
yoki takomillashtirilgan mahsulot, texnologik jarayon yoki ijtimoiy xizmatlarga yangicha yondashuv ko‘rinishi-
dagi faoliyat natijasi tushuniladi. Innovatsiyalar, aslida, innovatorning ijodiy mehnati natijasida o‘ylab topilgan 
va amalda joriy qilingan yangilikdir. Bu jarayonning ilmiy tadqiqotlar orqali har tomonlama o‘rganilishi muhimdir. 
Innovatsion faoliyat sohasidagi turli tadqiqotlarga qaramay, hozirda yagona va umumiy qabul qilingan termi-

1 https://lex.uz/ru/docs/-3913188
2 https://lex.uz/ru/docs/-3913188
3 https://lex.uz/ru/docs/-3913188

Zaynutdinova Umida Djalolovna
TDIU “Iqtisodiyot nazariyasi” 

nologiyaning mavjud emasligi ushbu sohada tizimlashtirilgan tushunchalarni shakllantirish zaruratini keltirib 
chiqaradi [2]. Shu sababli, innovatsiyalarni tadqiq etish va ulardan amaliyotda foydalanish bo‘yicha dolzarb 
masalalarni o‘rganish bugungi kunda muhim ahamiyat kasb etadi.

M A V Z U G A  O I D  A D A B I Y O T L A R  T A H L I L I
Mamlakat innovatsion siyosatini amalga oshirishning nazariy-uslubiy jihatlari xorij olimlari tomonidan 

muayyan darajada o‘rganilgan. Jumladan, innovatsion jarayon o‘zgarishiga ta’sir qiluvchi omillar J. Shumpeter 
[3], Z. Glenn, kichik biznes subyektlarining innovatsion faoliyatini rag‘batlantirish mexanizmlari P. Drucker [4], 
C. Freeman [5], milliy innovatsion tizimni shakllantirish muammolari B. Lundvall [6], P. Nelson [7] va boshqa 
olimlarning tadqiqotlarida o‘rganilgan. C. Kortum [8], G. Stevenson [9], Dj. Timmons, U. Bygrave va boshqa 
bir qator olimlar esa iqtisodiyotning innovatsion rivojlanishida yuqori risk darajasi bilan bog‘liq bo‘lgan venchur 
kapitali qo‘yilmalarini baholashning empirik tahlilini amalga oshirishgan.

Innovatsion jarayonlarni amalga oshirishning ilmiy-amaliy jihatlarini o‘rganish bilan bog‘liq tadqiqot ishlari 
MDH mamlakatlaridagi qator olimlarning izlanishlarida ma’lum darajada tadqiq etilgan. Jumladan, innovatsion 
faoliyatni tahlil qilish va baholash N. Kondratev [10], V. Marsinkevich, I. Soboleva [11], ilmiy-texnik va tajri-
ba-konstruktorlik ishlarini rivojlantirishning ustuvor yo‘nalishlari L. Lopatnikov [12], L. Davidova, S. Markina 
[13], venchur kapitalining innovatsion jarayonlarga ta’sirini Yu. Amosov [14], I. Podionov [15], S. Yagudin,  
I. Komarova, M. Sabirov [16], E. Valeev ilmiy izlanishlarida o‘rganilgan.

O‘zbekistonlik olimlar tomonidan mamlakat innovatsion faoliyatini rivojlantirish hamda undan foydala-
nish darajasini oshirishning umumiy jihatlari muayyan darajada o‘rganilgan va ushbu yo‘nalishdagi tadqiqotlar 
davom etmoqda. Jumladan, mamlakat innovatsion faoliyatini alohida tarmoq, soha va hududlar kesimida 
baholash hamda intellektual salohiyatni oshirish muammolari S.S. G‘ulomov [17], Sh.N. Zaynutdinov [18],  
A.V. Vahabov [19], N.M. Rasulov [20], innovatsiyalarni investitsiyalash va iqtisodiy o‘sishning sifat ko‘rsat-
kichlari hamda innovatsion jarayon o‘rtasidagi muvozanat P. Nurumbetov [21], F.B. Shakirova [22],  
D. Shadieva, innovatsiyalarni boshqarish mexanizmlarini takomillashtirish N.Q. Yo‘ldoshev, Sh.A. Mirzayidova,  
B.I. Kamiljanov [23], S.A. Muratov, S.T. Hasanov, R. Kalandarov, S.P. Qurbonovlar [24] milliy iqtisodiyot innovat-
sion jarayonlaridan samarali foydalanishning umumnazariy jihatlari B.Yu. Xodiev, T.T. Jo‘rayev, X.P. Abulqosimov,  
N.M. Mahmudovlarning tadqiqot ishlarida bayon etilgan.

T A H L I L  V A  N A T I J A L A R
O‘zbekistonning amaldagi innovatsion siyosati O‘zbekiston Respublikasi Prezidentining  2018-yil 21-sen-

tabrdagi “2019–2021-yillarda O‘zbekiston Respublikasini innovatsion rivojlantirish strategiyasini tasdiqlash 
to‘g‘risida”gi PF-5544-son4  Farmonida belgilangan. Ushbu strategiya, asosan, O‘zbekiston oldida turgan inno-
vatsiyalar bilan bog‘liq asosiy muammolarni, ularni hal qilish bo‘yicha belgilangan strategik tashabbuslarni va 
2030-yilga qadar erishiladigan miqdoriy maqsadlarni o‘z ichiga oladi. Innovatsion faoliyat sohasidagi davlat 
siyosatining asosiy yo‘nalishlari quyidagilardan iborat:
• Innovatsion rivojlantirishning huquqiy jihatdan tartibga solinishini ta’minlash;
• Innovatsion faoliyat sohasidagi ustuvor yo‘nalishlarni belgilash, shu jumladan, texnologik taraqqiyotni prog-

nozlashtirish asosida belgilash;
• Innovatsion faoliyatni amalga oshirish uchun zarur shart-sharoitlar va infratuzilmani yaratish;
• Innovatsion faoliyat subyektlarini davlat tomonidan qo‘llab-quvvatlash va rag‘batlantirish;
• Innovatsion faoliyat sohasidagi respublika, tarmoq va hududiy davlat dasturlarini ishlab chiqish hamda 

amalga oshirish;
• Innovatsion faoliyatga investitsiyalarni jalb etishga ko‘maklashish;
• Innovatsion faoliyat sohasida davlat-xususiy sheriklikni rivojlantirish;
• Innovatsion faoliyat sohasida kadrlarni tayyorlashni, qayta tayyorlashni va ularning malakasini oshirishni 

tashkil etish;
• Innovatsion faoliyat sohasida xalqaro hamkorlikni rivojlantirish.

Innovatsion siyosat mamlakat iqtisodiyotining innovatsion rivojlanish strategiyasi va modelini ustuvor 
vazifa sifatida tan olish, ilmiy-texnik salohiyatni samarali rivojlantirish va undan foydalanish, shuningdek, uni 
iqtisodiy siyosat maqsadlariga mos ravishda isloh qilish tamoyillari asosida shakllanadi. Mahsulot ishlab chiqa-
ruvchilar va investorlarga manfaatlarini optimallashtirish, intellektual mulkni daromad manbai sifatida qabul 
qilish, hududiy aholining mehnat ko‘nikmalari va mentalitetini hisobga olish ham innovatsion siyosatning asosiy 
jihatlarini tashkil etadi. Innovatsion siyosatni to‘g‘ri shakllantirish murakkab jarayon bo‘lib, bunda innovatsion 
siyosat yo‘nalishini belgilash, rejalashtirish strategiyasini ishlab chiqish va rejalashtirishning tezkorligini ta’min-
lash muhim hisoblanadi. Innovatsion siyosat yo‘nalishini belgilashda kelajakda yuzaga kelishi mumkin bo‘lgan 

4  https://lex.uz/ru/docs/-3913188

bozor holatlarini tahlil qilish va istiqboldagi maqsadlarni oldindan ko‘rish lozim. Bu jarayon hudud innovatsion 
siyosatini ishlab chiqaruvchilar hayotiy tajribaga tayanishga majbur bo‘lishi bilan bog‘liq bo‘lishi mumkin. 

Shundan so‘ng kelajakdagi muqobil maqsadlarga erishish yo‘nalishlari shakllantiriladi. Qabul qilinadigan 
qaror innovatsion siyosat yo‘nalishini to‘g‘ri tanlash usuli orqali amalga oshiriladi. 

Rejalashtirish strategiyasida tanlangan maqsadlarga erishishning muqobil yo‘llari va vositalarini ishlab 
chiqish kerak. Keyin barcha variantlarni taqqoslash va baho berish orqali optimal strategiya shakllantiriladi. 

Bu strategiyada innovatsiyalarni izlash va rivojlantirishning asosiy yo‘nalishi, maqsadlarga erishish yo‘llari va 
texnik-iqtisodiy asoslar tasvirlanadi. Yakuniy natija esa bevosita innovatsion loyihani yaratish hisoblanadi. Inno-
vatsiyani rejalashtirishning tezkorlik jihatida innovatsion loyiha alohida bosqichlarga bo‘linib, har bir bosqichda 
amalga oshirilishi lozim bo‘lgan tadbirlar aniq belgilab olinadi. Innovatsion siyosatni amalga oshirishda aniq 
boshlanish va tugash sanalari, ijrochilar, zarur resurslar va boshqa muhim ma’lumotlar ko‘rsatilgan rejalar tu zi-
ladi. Tezkor rejalashtirish natijasida innovatsiyani amalga oshirish bo‘yicha aniq harakatlar rejasi shakllanadi.

Dastur yozish usuli Delfi usuli

1-rasm. Davlat innovatsion siyosat yo‘nalishini belgilash usullari.

Innovatsion siyosat yo‘nalishini to‘g‘ri belgilab olishning quyidagi bir necha usullari mavjud: 
1. Dastur yozish usuli. Ushbu usulning maqsadi innovatsiyani amalga oshirish bo‘yicha batafsil reja 

tayyorlab olishdan iborat. Aslida, dastur kelajakda innovatsiyalarga ega bo‘lgan mantiqiy va muqobil vaziyat-
ning ifodasidir. Dastlab, jarayonlarning kelajakdagi rivojlanish dasturini tuzish va uning oqibatida yuzaga kelishi 
mumkin bo‘lgan holatlarni aniqlash uchun jamoa tanlab olinadi. Keyinchalik korxona tomonidan kelajakdagi 
vaziyatni aniqlash va tahlil qilishda yordam beradigan maxsus savollar yaratiladi.  Kelajakda yuzaga keladigan 
vaziyatni tahlil qilish va samaraga erishish uchun maqsadlarni aniqlash orqali innovatsion siyosatni ishlab 
chi qishga imkon beradi. Ushbu usulning afzalligi shundaki, innovatsion siyosatning rivojlanishi bilan shug‘ul-
lanuvchi mutaxassis kelajakda bozorga ta’sir qilishi mumkin bo‘lgan vaziyatlarni o‘rganadi va u bilan bog‘liq 
bosqichlarga osonlik bilan erishilishi mumkin bo‘lgan holatlarni aniqlash imkoniyatiga ega bo‘ladi. 

2. Delfi usuli. Delfi usuli – kelgusi voqealarni bashorat qilish usuli bo‘lib, unda innovatsion siyosatni ishlab 
chiqishda ishtirok etuvchilar o‘z fikrlarini o‘rganish uchun anketa so‘rovnomalari yordamida boshqa ekspertlarning 
fikrlarini yakka tartibda o‘rganib chiqadi. Bunday holatda mutaxassis ekspertlarni zarur axborot bilan ta’min-
lash va guruh a’zolari o‘rtasida bevosita aloqa almashinishiga yo‘l qo‘yilmaydi. Bu psixologik omillarning 
ta’sirini yo‘q qiladi: ochiqchasiga gaplashmaslik, shaxsiy adovatlar, ayrim kishilarning fikrlarini e’tiborga olish 
va boshqalar. Anketa so‘rovlar bir necha turda o‘tkaziladi, so‘rov natijalari innovatsion siyosatni ishlab chi-
qishda ishtirok etuvchilarga yuboriladi va unda ilgari e’tiborsiz bo‘lgan holatlarni hisobga olishga imkon tug‘iladi. 
Ma’lum bir davrdan keyin har bir ishtirokchiga anketa so‘rovlar bo‘yicha qo‘shimcha savollar taqdim etiladi va 
ularning dastlabki baholashlaridagi farqlar o‘rganib chiqiladi. Natijada, innovatsion siyosatni ishlab chiqishda 
ishtirok etuvchilar qilgan bashoratlarni tan olish yoki to‘g‘rilashga imkoniyat paydo bo‘ladi. So‘ngra mutaxas-
sislarning umumiy fikrlari asosida kelajakning bashoratlagan dastur ishlab chiqiladi. Dasturning natijasi – asosiy 
maqsadni shakllantiruvchi “maqsad daraxti”, deb ataladigan mustaqil tizimni yaratishga xizmat qiladi. “Maqsad  
daraxti”  ni yaratish nafaqat reja maqsadlarining sifat jihatidan muvofiqlashtirilgan va aniq bo‘lishini ta’minlaydi, 
balki ularning muhimligini miqdor tomonidan ham baholash imkonini beradi.

Mamlakatimizda olib borilayotgan innovatsion ishlar korxona va tashkilotlar tomonidan yaratilgan hajm-
larda aks etib, quyidagi ko‘rinishga ega:

1-rasm. O‘zbekiston korxona va tashkilotlari tomonidan amalga oshirilgan innovatsiyalar hajmi (mlrd.so‘m).

1-rasmdan ko‘rishimiz mumkinki, 2010-yilda korxona va tashkilotlar tomonidan yaratilgan innovatsiyalar 
hajmi 1849 milliard so‘mni tashkil etgan bo‘lsa, 2023-yilga kelib bu ko‘rsatkich 55746,5 milliard so‘mni, ya’ni  
13 yil davomida qariyb 30 barobarga oshganini ko‘ramiz. Bu O‘zbekiston uchun ijobiy holat bo‘lib, innovatsi-
yalar yo‘lida muhim dasturlar va tashkiliy-huquqiy ishlar olib borilganligidan dalolat bermoqda.

O‘zbekistonda shu davrda ilmiy-tadqiqot ishlarini bajargan tashkilotlarni ko‘rib chiqadigan bo‘lsak, quyidagi 
ma’lumotlar yuzaga kelmoqda:

1-jadval. Ilmiy-tadqiqot ishlarni bajargan tashkilotlar soni.
Yillar 2010 2011 2012 2013 2014 2015 2016 2017 2018 2019 2020 2021 2022

Tashkilotlar 
soni 237 259 247 251 259 267 313 284 456 195 195 179 181

1-jadval ma’lumotlarini 1-rasm bilan bog‘laydigan bo‘lsak, mamlakatda ilmiy ishlar asosida yaratilgan inno-
vatsion ishlarning ko‘payishi bilan innovatsiyalarni amalga oshirgan tashkilotlar soni nomutanosib ravishda 
o‘sgan. Bu holat tashkilotlarning miqdor evaziga emas, balki sifat evaziga ishlarni amalga oshirganligidan 
dalolat beradi.

Xorijiy rivojlangan davlatlar innovatsion faoliyatni amalga oshirishda ilmiy tadqiqot ishlariga katta hajmda 
investitsiya kiritib kelmoqda. Masalan, Germaniya yalpi ichki mahsulotining 2,7 foizini, AQSh 2,8 foizini, 
Yaponiya 3,5 foizini, Rossiya esa 1,04 foizini ilmiy-tadqiqot ishlariga yo‘naltirgan.

Singapur sobiq bosh vaziri Li Kuan Yu shunday fikr bildirgan edi: “Ko‘pchilik mendan Singapurning rivoj-
langani haqida so‘rab, shunday savol beradi: Qanday qilib ulkan davlatdan ajralib chiqib, mittigina hudud bilan 
rivojlangan davlatga aylandingiz? Bu “mo‘jiza”ni qanday amalga oshirdingiz?” Ularga javoban shunday dedim: 
“Men Singapurda mo‘jiza yaratmadim. Men faqat Vatanim oldidagi burchimni bajardim, xolos. Davlat budje-
tining ko‘proq qismini ta’limga yo‘naltirdim”.

Yuqopidagilapdan kelib chiqib, innovasion siyosat tashkiliy jihatdan quyidagi ikki turga ajratiladi.
 

Hududiy innovasion 
siyosati 

Xo‘jalik yurituvchi subyekt 
innovasion siyosati 

 

2-rasm. Innovasion siyosatning tashkiliy jihatdan turlari.

Hududiy innovatsion siyosat bilan xo‘jalik yurituvchi subyekt innovatsion siyosatining farqi shundaki, 
hududiy innovatsion siyosat makro darajada namoyon bo‘lib, uni shakllantirishda “deduksiya” usuliga, xo‘jalik 
yurituvchi subyekt innovatsion siyosati mikro darajada namoyon bo‘lib, uni shakllantirishda “induksiya” usuliga 
tayanamiz. Lekin innovatsion siyosatni ishlab chiqishda alohida-alohida hududni ham, xo‘jalik yurituvchi sub-
yektni ham o‘ziga xos xususiyatlari va jihatlari hisobga olinishi kerak.

Davlat innovatsion siyosati ijtimoiy-iqtisodiy siyosatning ajralmas qismi bo‘lib, davlatning innovatsiyalarga 
munosabatini ifodalaydi, davlat organlarining fan, texnika va fan-texnika yutuqlarini joriy etish sohasidagi 
maqsadlari, yo‘nalishlari, faoliyat shakllarini belgilaydi. Innovatsion siyosatni olib borishda, korxona faoliyatini 
mustahkamlashda, fikrimizcha, hudud va xo‘jalik yurituvchi subyektlar innovatsion siyosatiga quyidagi tartibda 
ta’rif berish mumkin.

Hududiy innovatsion siyosat – Hukumat tomonidan qabul qilingan huquqiy-me’yoriy, ijtimoiy-siyosiy 
hujjatlar (qonun va qonun osti hujjatlari) asosida aynan ushbu hududning o‘ziga xos jihatlari, shart-sharoiti, 
mahalliy aholi mehnat ko‘nikmasi va mentaliteti, geografik joylashishidan kelib chiqib, innovatsiyaga oid qaror-
larni qabul qilishdir.

Xo‘jalik yurituvchi subyektning innovatsion siyosati – mikro darajada namoyon bo‘lib, Hukumat tomonidan 
qabul qilingan huquqiy-me’yoriy, ijtimoiy-siyosiy hujjatlar (qonun va qonun osti hujjatlari) asosida xo‘jalik yurituv-
 chi subyektning o‘ziga xos ishlab chiqarish texnologiyasi va yuqori darajada daromad keltirishini hisobga olgan 
holda innovatsiyaga oid qarorlarni qabul qilishdir.

“O‘zbekiston – 2030” strategiyasida rejalashtirilgan tadbirlar, muddatlar, mas’ul muassasalar, moliya 
manbalari va kutilayotgan natijalarni belgilaydigan 35 ta harakat xaritasi, shuningdek, 2030-yilga qadar erishi-
lishi kerak bo‘lgan 81 ta ko‘rsatkich va maqsadlarni o‘z ichiga olgan jadval mavjud. O‘lchanadigan maqsadlar 
ro‘yxati, jumladan, innovatsiya va ta’lim ko‘rsatkichlari, Jahon Bankining barcha boshqaruv ko‘rsatkichlari va 
xususiy sektorni rivojlantirish ko‘rsatkichlarini o‘z ichiga oladi. Ular quyidagi toifalar bo‘yicha birlashtirilgan: 
davlat boshqaruvi, inson kapitalini rivojlantirish va tadqiqotlar, infratuzilmani rivojlantirish, bozorni rivojlanti-
rish, biznesni rivojlantirish, fan va texnologiyalar, ijodiy natijalarni rivojlantirish. Yaqinda qabul qilingan boshqa 
qonunchilik ham innovatsiya siyosatiga ta’sir qiladi.

X U L O S A  V A  T A K L I F L A R
Hududiy innovatsion siyosatni amalga oshirishda ko‘rilayotgan omillarning to‘g‘ri tanlanishi va ularni amali-

yotga samarali tatbiq etish mamlakat iqtisodiyoti rivoji uchun muhim hisoblanadi. Hududning geografik joy-
lashuvi va tabiiy resurslari, iqtisodiy salohiyati va ishlab chiqarish kuchlarining joylashuvi, mahalliy aholining 
kelib chiqish tarixi va mentaliteti, shuningdek, ishlab chiqarish madaniyati va ilmiy tadqiqot uchun yaratilgan 
muhit alohida o‘rin tutadi. Ushbu omillarni to‘g‘ri baholash orqali hududiy innovatsion siyosatni muvaffaqiyatli 
olib borish mumkin. Bunda ilmiy tadqiqotlarni rivojlantirish va innovatsion g‘oyalarni amaliyotga tadbiq qilish 
uchun hukumat tomonidan ko‘proq rag‘batlantirish mexanizmlarini yaratish talab qilinadi.

Xo‘jalik yurituvchi subyektlarning innovatsion siyosatini muvaffaqiyatli amalga oshirishda ilmiy-texnik 
salohiyat, moddiy-texnik baza, faoliyat turi va mulkchilik shakli, to‘lovga qodirlik darajasi, boshqaruv tizimini 
shakllantirish darajasi muhim rol o‘ynaydi. Ushbu omillar asosida innovatsion siyosatni shakllantirishda amaliy 
qo‘llaniladigan mexanizmlarni kuchaytirish maqsadga muvofiq bo‘ladi.

Taklif qilinayotgan istiqbolli yo‘nalishlar quyidagilardan iborat:
Innovatsion rivojlanishni qo‘llab-quvvatlash uchun ilmiy-tadqiqot loyihalariga ko‘proq davlat grantlari va 

investitsiyalar ajratilishi zarur. Soliq imtiyozlari va subsidiyalar ilmiy-texnik faoliyatni rag‘batlantirishda asosiy 
vosita sifatida xizmat qilishi lozim.

Innovatsiyalarni amaliyotga tatbiq qilishda xususiy sektorning faol ishtiroki ta’minlanishi kerak. Xususiy 
kompaniyalarning ilmiy tadqiqotlarni moliyalashtirish imkoniyatlarini oshirish va davlat-xususiy sheriklik dastur-
lari orqali resurslar va tajribani birlashtirish tavsiya etiladi.

Innovatsiyalarni rivojlantirish uchun ilmiy tadqiqot markazlari, inkubatorlar va texnoparklar tashkil etilishi 
lozim. Bunday muassasalar startaplar va yosh olimlarni qo‘llab-quvvatlash uchun muhim platforma bo‘lib xizmat 
qiladi.

Innovatsion siyosatni ijtimoiy-iqtisodiy siyosat bilan bog‘lash orqali aholi turmush darajasini yaxshilash va 
barqaror iqtisodiy o‘sishni ta’minlash mumkin. Hududlarning o‘ziga xos xususiyatlarini hisobga olgan holda 
ijtimoiy dasturlarni amalga oshirish maqsadga muvofiq bo‘ladi.

Mahalliy ishlab chiqarish va texnologik bazalarni modernizatsiya qilish orqali raqobatbardoshlikni oshirish 
zarur. Ichki va tashqi bozorlarda innovatsion mahsulotlarni kengaytirish uchun yangi texnologiyalarni jalb etish 
va ishlab chiqarishni diversifikatsiya qilish tavsiya etiladi.

Ushbu takliflar hududiy va xo‘jalik yurituvchi subyektlar innovatsion siyosatini yanada rivojlantirishga va 
milliy iqtisodiy o‘sishga xizmat qiladigan samarali yo‘nalishlarni belgilab beradi.

